ՀԻՄՆԱՎՈՐՈՒՄ
[bookmark: _Hlk184306675]«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆՆԵՐ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ»
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Ընթացիկ իրավիճակը և իրավական ակտի ընդունման անհրաժեշտությունը. 
[bookmark: _Hlk195708035]«Հայաստանի Հանրապետության 2025 թվականի պետական բյուջեի մասին օրենքում վերաբաշխում, փոփոխություններ, Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ փոփոխություններ կատարելու մասին» ՀՀ կառավարության որոշման նախագծի (այսուհետ` Նախագիծ) համար հիմք է ընդունվել Կառավարության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» թիվ 1902-Լ որոշման հավելվածի «Առողջապահության նախարարություն» բաժնի միջոցառումների 28-րդ կետը: 
Նախագծի ընդունումը պայմանավորված է 2025 թվականին «ՀՀ կայունացման և զարգացման Եվրասիական հիմնադրամի միջոցներից ֆինանսավորվող «ՀՀ-ում COVID-19 համավարակի պատրաստվածության մակարդակի բարձրացում. կորոնավիրուսից առաջացող սպառնալիքի հայտնաբերում և արձագանքում» ծրագրի շրջանակներում շենքային պայմանների բարելավում» դրամաշնորհային ծրագրի (այսուհետ` Ծրագիր) արդյունավետ իրականացման ապահովման անհրաժեշտությամբ: 
2021 թվականի սեպտեմբերի 16-ին Հայաստանի Հանրապետության և ՀՀ Կայունացման և զարգացման Եվրասիական հիմնադրամի միջև կնքվել է «Հայաստանի Հանրապետությունում COVID-19 համաճարակային պատրաստվածության մակարդակի բարձրացում. կորոնավիրուսի կողմից ստեղծվող սպառնալիքի հայտնաբերում և արձագանքում» ծրագրի 3.0 մլն ԱՄՆ դոլարի դրամաշնորհի տրամադրման համաձայնագիր, որն ուժի մեջ է մտել 2022 թվականի հունվարի 17-ին: Դրամաշնորհային ծրագրի ավարտը 2025 թվականի հունիսի 30-ն է: ՀՀ կառավարությունը ֆինանսավորում է ծրագրի շրջանակներում առաջացած հարկային պարտավորությունները: Ծրագրի շրջանակներում նախատեսվել է իրականացնել «Հիվանդությունների վերահսկման և կանխարգելման ազգային կենտրոն» ՊՈԱԿ-ի (այսուհետ` ՀՎԿԱԿ) ՀՀ Արարատի և Արմավիրի մարզային մասնաճյուղերի վերակառուցում, ինչպես նաև ՀՀ Լոռու մարզի Վանաձոր քաղաքի «Վանաձորի բժշկական կենտրոն» ՓԲԸ-ի նոր ինֆեկցիոն կենտրոնի մասնաշենքի (այսուհետ` Բժշկական կենտրոն) կառուցում և բժշկական սարքավորումներով ու ապրանքներով հագեցում: 
Դրամաշնորհային ծրագիրը կազմելիս արտարժույթի փոխարժեքը հաշվարկվել է 1 ԱՄՆ դոլարը՝ 420 ՀՀ դրամ կուրսով: Փաստացի ծախսերը 2022 թվականից առ այսօր կատարվել են ավելի ցածր փոխարժեքային կուրսով, բացի այդ շինարարության պայմանագրերի արժեքները մրցույթների արդյունքում կնքվել են նախատեսվածից բարձր արժեքներով, ինչի հետևանքով առաջացել է ծրագրային գումարի դեֆիցիտ, ուստի ծրագրի շրջանակներում նախատեսված սարքավորումներով և ապրանքներով հագեցումը, ինչպես նաև շինարարական աշխատանքների մնացորդային կրեդիտորական պարտավորությունների ֆինանսավորումը կատարվելու է ՀՀ կառավարության միջոցների հաշվին: ՀՎԿԱԿ-ի Արարատի մարզային մասնաճյուղի և Բժշկական կենտրոնի մասնաշենքի սարքավորումներով և ապրանքներով հագեցումն արդեն կատարվել է ՀՀ կառավարության միջոցների հաշվին, իսկ ՀՎԿԱԿ-ի Արմավիրի մարզային մասնաճյուղի հագեցումը կիրականացվի շինարարության ավարտից հետո: 
2024 թվականին ավարտվել և շահագործման է հանձնվել ՀՎԿԱԿ-ի Արարատի մարզային մասնաճյուղը, Արմավիրի մարզային մասնաճյուղի և Բժշկական կենտրոնի կառուցման աշխատանքները պետք է ավարտվեին 2024 թվականի դեկտեմբերին: Ծրագրի դեֆիցիտը ֆինանսավորելու համար ՀՀ կառավարության 2024 թվականի ապրիլի 12-ի թիվ 521-Ն որոշմամբ հատկացվել է 360,000.0 հազար ՀՀ դրամ, սակայն Բժշկական կենտրոնի մասնաշենքի կառուցման աշխատանքները եղանակային պայմանների հետևանքով հետաձգվեցին մինչև 2025 թվականի մարտի 31-ը, իսկ ՀՎԿԱԿ-ի Արմավիրի մարզային մասնաճյուղի շինարարության աշխատանքները դադարեցվեցին՝  միակողմանի լուծելով պայմանագիրը, որն էլ այժմ գտնվում է դատական գործընթացում: Վերոնշյալով պայմանավորված՝ տրված գումարը չի օգտագործվել:
Բժշկական կենտրոնի մասնաշենքի կառուցման աշխատանքները ներկայումս ավարտվել են: Կապալառուի հանդեպ կրեդիտորական պարտավորությունը կատարված աշխատանքի դիմաց կազմում է 57,427.0 հազար ՀՀ դրամ և որակի երաշխիքի համար պահված գումարը՝ 46, 237.5 հազար ՀՀ դրամ, ընդամենը՝ 103,664.5 հազար ՀՀ դրամ: 
Ծրագրի մնացորդային դրամաշնորհային գումարն առ 27.05.2025թ. կազմում է 80,373.4 (1 ԱՄՆ դոլարը՝ 382 ՀՀ դրամ) ԱՄՆ դոլար, իսկ պայմանագրային պարտավորությունները հետևյալն են. 
· Բժշկական կենտրոնի մասնաշենքի կառուցման աշխատանքների մասով՝ 103,664.6 հազար ՀՀ դրամ, որից՝ 17,277.4 հազար ՀՀ դրամ հարկեր, 86,387.2 հազար ՀՀ դրամ՝ դրամաշնորհային միջոցներ: Քանի որ դրամաշնորհի ազատ մնացորդը կազմում է մոտ 30,702.6 հազար ՀՀ դրամ (մոտ 80,373.4 ԱՄՆ դոլար), դրամաշնորհի դեֆիցիտը՝ 55,684.6 հազար ՀՀ դրամ է (86,387.2 հազար  ՀՀ դրամ – 30,702.6 հազար ՀՀ դրամ), ուստի, Նախագծով առաջարկվում է դրամաշնորհային միջոցներն ավելացնել 30,702.6 հազար ՀՀ դրամով, իսկ համաֆինանսավորման միջոցները՝ 72,962.0 հազար ՀՀ դրամով (17,277.4 հազար ՀՀ դրամ  հարկեր + 55,684,6.0 հազար ՀՀ դրամ դեֆիցիտ): 
· ՀՎԿԱԿ-ի Արմավիրի մարզային մասնաճյուղի շինարարական աշխատանքները ավարտելու համար անհրաժեշտ գումարը կկազմի մոտ 191,000.0 հազար ՀՀ դրամ, որի ֆինանսավորումը կկատարվի դատական գործընթացի ավարտից հետո: 
Մասնավորապես, անհրաժեշտ է Ծրագրի 2025 թվականի բյուջեի դրամաշնորհային միջոցների գումարն ավելացնել 30,702.6 հազար ՀՀ դրամով՝ պետական բյուջեի տարեսկզբի ազատ մնացորդի միջոցների հաշվին և համաֆինանսավորման գումարն ավելացնել 72,962.0 հազար ՀՀ դրամով` ՀՀ 2025 թվականի պետական բյուջեի 1126 ծրագրի 31003. «Առողջապահական կազմակերպությունների կառուցում, վերակառուցում» միջոցառման շրջանակում իրականացվող ծախսերից, մասնավորապես ՀՀ ԱՆ «Ինֆեկցիոն հիվանդությունների ազգային կենտրոն» ՓԲԸ-ի վերակառուցման համար հատկացված միջոցներից: Նախագծով նախատեսված նվազեցումների մասով 2025 թվականի ընթացքում ավելացումներ չեն նախատեսվում: 
[bookmark: _Hlk199170121]Միաժամանակ, դրամաշնորհի գումարի օգտագործումը պետք է իրականացվի մինչև հունիսի 30, որով էլ պայմանավորված է Նախագծի ընդունման հրատապությունը:


2. Ակնկալվող արդյունքը․
ՀՀ Կառավարության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» թիվ 1902-Լ որոշման «Առողջապահության նախարարություն» բաժնի միջոցառումների ժամանակին և պատշաճ կատարում: Նախագծի ընդունման արդյունքում կապահովվի Բժշկական կենտրոնի կառուցման շինարարական աշխատանքների համար պահանջվող գումարների վճարումը ամբողջությամբ:
3. Իրավական ակտի նախագիծը մշակող պատասխանատու մարմինը.
Նախագիծը մշակվել է Հայաստանի Հանրապետության առողջապահության նախարարության ֆինանսատնտեսագիտական վարչության աշխատակիցների կողմից։
4. Պետական բյուջեի եկամուտներում և ծախսերում սպասվելիք փոփոխությունների մասին. 
Նախագծի ընդունմամբ Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։
5.  ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ.
[bookmark: _Hlk192689337]Նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։
Նախագծի մշակման համար կիրառված իրավական ակտերն են` «Հայաստանի Հանրապետության կառավարության 2024 թվականի դեկտեմբերի 27-ի «Հայաստանի Հանրապետության 2025 թվականի պետական բյուջեի կատարումն ապահովող միջոցառումների մասին» N 2060-Ն որոշումը:
6.  Կապը  ռազմավարական փաստաթղթերի հետ. Հայաստանի վերափոխման ռազմավարություն 2050, կառավարության 2021-2026թթ, ծրագիր, ոլորտային և /կամ այլ ռազմավարություններ.
Ներկայացված նախագիծը բխում է ՀՀ կառավարության  2021 թվականի օգոստոսի 18-ի N 1363-Ա որոշմամբ հաստատված ՀՀ կառավարության 2021-2026թթ ծրագրի, «4.5 Առողջապահություն» մասի դրույթներից, մասնավորապես առողջապահական կազմակերպությունների շենքային պայմանների բարելավում: 
 
